DOMENIE ULIVE
Jutoris pe Liturgjie
Domenie, a1 9 di Avril

E je domenie ulive, domenie une vore sintude tai nestris pais. Za ormai si respire un aiarin lizer,

a florissin i colors de Vierte e I’'Invier cu lis sos lungjiis gnots e fredis svintidicis si e come

d’incjant sfantat. Domenie che e ven e sara Pasche, Pasche di resurezion di augurd a ducj, ancje ai
piés nemis.

Vué la nestre int e partecipe a lis celebrazions cui ramgs d’ulif in man e e desidere comen¢a

insiemi la setemane liturgjiche plui impuartante dal an: setemane sante, setemane di passion e di
resurezion.

1l messalin che o stin cjalant nol puarte la comemorazion de jentrade dal Signor a Gjerusalem
cu la esortazion dal celebrant, la leture dal vanzeli, i salms, cjants e cjantadis, ma al comence de
messe.

E mancje la procession e si cjatin daurman in glesie.

1l vanzeli de jentrade di Gjesu cuant che a forin dongje di Gjerusalem (Mt 21, 1-11), noaltris lu
vevin za let, seont il Rit aquileiés, al inizi dal an liturgjic te prime domenie di Avent par vie che in
ché di il Signor al tornave a fa il so ingres, cul gnif an, te nestre vite e storie. In ché zornade ancje
noé o vevin aclamdt come i fruts de Gjerusalem di vué: Osana al fi di David! Benedet chel che al ven
tal non dal Signér! (Mt 21, 9). Ma [’aclamazion di vué e a dut un altri significdt parce che ¢ je
rivade ’ore che il Fi dal om al sedi glorificat.In veretat in veretat us dis: Se il grignel di forment,
colat in tiere nol mdr, al reste dibessol. Ma s’e al mir al prodis une vore (Zn 12, 23). Al e chest il
misteri de setemane sante e dal sacri Tridui di Pasche che o stin par comenga.

Ormai, ancje se la jentrade di Gjesu nus indalegre, lis leturis de messe, sore dut dal Passio
Domini nostri Jesu Christi secundum Matteum che i nestris vecjos a cognossevin ben, nus ponin za
fra i torments de passion e tai berlis di muart dal profete di Nazaret.

O vin di tigni presint che o podin sinti e vivi lis leturis de messe dome ponintlis te curnis des
tragjediis di vué, des torturis di vué, dal sanc dai inocents spandiit vué; se nus da fastidi il berli dal
dolor di vué, nol sara motif di la a bussd une cros te gnot di Vianrs sant. Se no sintin il berli che al
domande liberazion cuintri ogni sorte di sclavitiits, no rivarin a capi nancje la liberazion puartade
dal Signor midiant dal so sanc e de so cros.

La liberazion di Crist e comence ca ju, in cheste realtdt, par puartanus al di la de muart te vite
eterne.

1 prin nemis de setemane sante a son la mancjance di timp e lis preocupazions di chest mont (Mt
13, 22) che nus fasaran riva li dal Signor sfladassant e al ultim miniit.

Ma nissun po metisi in frete dongje di chel che al patis.

Domandin al Signor che nus salvi de premure e che nus dei la gracie di podé stai dongje libars
de sclavitit dal timp e dai dafds dal mont; par nudrisi di lui, dai siei misteris di amor e vivi e polsa
te 5O sante pas.

Antifone di jentrade cfr. Zn 12,1.12-13; Sal 23,9-10
Sis dis prime de grande Pasche,

cuant che il Signor al jentra te citat di Gjerusalem,

1 fruts 1 lerin incuintri:

tes mans a puartavin ramags di palme

e a berlavin a grande vos disint:



Osana tal plui alt dai cfi.
Benedet tu che tu sé€s vignit
te bondance de t6 misericordie.

Algait, puartis, lis vuestris antis,

alcaitsi, puartis eternis,

par ch’al jentri il re de glorie.

Po cui esal il re de glorie?

11 Signor des schiriis, al ¢ lui il re de glorie.
Osana tal plui alt dai cfi.

Benedet tu che tu sés vigniit

te bondance de td misericordie.

Colete

Diu onipotent e eterni,

che par dai un esempli di umiltat a la gjernazie umane

tu as fat cjapa su al nestri Salvador la nestre cjar

e pati la muart in cros,

danus la gracie di vé denant dai voi il spieli dai siei patiments
e di merta di sparti la sO resurezion.

Lui ch’al ¢ Diu

e cun te al vif e al regne dutune cul Spirtu Sant,

par ducj i secui dai secui.

PRIME LETURE Is 50,4-7
No ai platade la mé muse ai patafs e a lis spudadis, savint che no sarai malapaiat.

Lis primis comunitdts cristianis, meditant sore de passion dal Signor, a cjatavin che in
particolar tal libri dal profete Isaie a jerin dai tocs che a olmavin e a antecipavin i patiments di
Gjesu.

Chei tocs a vegnin clamats Cjants dal servidor di Jahve, un servidor mistereos pront a pati e a
muri te volontat di Diu e pe salvece dal so popul. Se cualchidun al viil scrutind di plui, ju cjate in
Isaie: il prin al cjapitul 42, 1-4; il secont: 49, 1-6, il tier¢: 50, 4-9; il cuart: 52, 13-53.

La leture di vué e ven cjapade dal tier¢ cjant e nus semee che invezit dal profete al sedi propit
Gjesu in persone che nus conte i torments che al a subit.

Dal libri dal profete Isaie

Il Signér Diu mi a dade une lenghe di dissepul,

par ch’o sepi tigni su chel ch’al ¢ strac

cu la peraule.

Lui al vier¢ la mé orele

par ch’o scolti, come ch’a fasin i dissepui.

Il Signér Diu mi a vierzude la orele

€ jo no soi stat cjaviestri,

no mi soi tirat indatr.

O ai presentade la mé schene a di chei che mi pestavin,
la mé muse a di chei che mi gjavavin la barbe.

No ai platade la mé muse

ai patafs e a lis spudadis.

I1 Sign6r Diu mi a dat jutori,

par chel no soi malapaiat;

par chel o ai fate deventa la mé muse tant che une piere



e o sai che no sarai malapaiat.
Peraule di Diu.

SALM RESPONSORIAL dal Salm 21
Chest al e il salm tipic de passion dal Signor e no dome de sé passion ma ancje dal berli
disperat di chel che, pierdude ogni sperance tes personis, no i reste che la fiducie in Diu.
1l salm intir lu cjatin tal Salteri al n. 22.

R. Diu gno, Diu gno, parcé mo mi astu bandonat?
Se cjantat: 1l cjant dai salms responsoridi, p. 26.

A tachin a sghigni ducj chei che mi viodin,

a menin il cjaf e a stuarzin la bocje:

«Si ¢ metit tes mans dal Signor, che lu liberi;

se propit 1 vil ben che lu salvi lui». R.

Un trop di cjanats mi dan la strente,

un trop di intate mi contorne.

A an sgjavat lis més mans e 1 miei pits,
ducj 1 miei vues o pues contiju. R.

Si spartissin fra di 16r la mé munture,
1 miei vistits sai tirin a bruscjete.

Ma tu, Signor, no sta 1ami di bande,
tu, la mé fuarce, spessee a judami. R.

O contarai il to non framie¢ dai fradis,

ti laudarai in plene semblee.

Vualtris, ch’o temés il Signor, laudaitlu,
gjernazie di Jacop, dait glorie a lui,

ducj vualtris, dissendence di Israel, onoraitlu. R.

SECONDE LETURE Fil 2,6-11
Crist si ¢ sbassat e ridusit a nuie, par chel Diu lu a puartat in alt.
Cheste riflession di s. Pauli e je salacor une antighissime cjante des primis comunitdts
cristianis, cjante che ancje meditantle par dute la vite, no le varin mai meditade vonde. E dis:
Crist Gjesu - jessint Diu par nature - si € ridusiit a nuie - sotan - si ¢ sbassat inmo di plui - finta
la muart - e a la muart di crds. Propri par chest - Diu lu a puartat in alt... a glorie di Diu Pari.

De letare di san Pauli apuestul ai Filipés
Crist Gjesu, jessint Diu par nature
nol a ritign{t un ben di no molalu
il so jessi compagn di Diu,
cjapant su la nature di sotan

e deventant compagn dai oms;
comparit in forme di om,

si ¢ sbassat inmo di plui

fasintsi ubidient fint a la muart

e a la muart di cros.

Par chel Diu lu a puartat in alt

e 1a dat chel non

ch’al ¢ plui alt di ogni altri non,



par che tal non di Gjesu

si plei ogni zenoli

des creaturis dai cii, de tiere e di sot tiere
e ogni lenghe e professi

che Gjesu Crist al ¢ il Signor,

a glorie di Diu Pari.

Peraule di Diu.

CJANT AL VANZELI Fil 2,8-9
R. Glorie e laut a ti, o Crist!

Par nd Crist si € fat ubidient fint a la muart,

e a la muart di cros.

Par chel Diu lu a puartat in alt

e 1a dat chel non ch’al ¢ plui alt di ogni altri non.

R. Glorie e laut a ti, o Crist!

VANZELI 26,14-27,66
La passion dal Signor.

Une volte a disevin: Tu ses lunc come il Passio. Al di fur de liturgjie, chest trat di vanzeli o
podin leilu ancje a tocs. L’impuartant al é: scoltalu par partecipd, no par vé let.

Matieu al viot in Gjesu ['om soferent che al a sielzude ché soference e ché muart e che duncje in
cualchi maniere le parone. Al e il grant segnal dal amér di Diu: di fat un grant amor pal ben dal
prossim al nobilite ancje la plui misare muart.

In chest sens, tignin presint ce che s. Pauli al scrif te letare ai Romans (35, 6-8):

Di fat cuant che nd o jerin ancjemo pecjadors, Crist, tal timp distinat, al ¢ muart pai triscj. E je
intrigade cjata fiir un ch’al sedi dispontit a muri par un just; salacor un al vares la fuarce di muri par
un galantom. Ma Diu nus da la prove dal so amor par nd proprit tal fat che, cuant che no o jerin
ancjemo pecjadors, Crist al € muart par no.

Cun chestis riflessions poninsi te:

Passion di nestri Signér Gjesu Crist seont Matieu

In ché volte, un dai dodis, chel che i disevin Gjude Iscariot, al 1¢ dai sorestants dai predis e ur dise:
«Trop mi daiso sore che us al consegni?». E 1lor i stabilirin trente monedis d’arint. D’in chel
moment al smicjave 1’ocasion juste par metilu tes 16r mans.

Te prime di dal pan cence levan, i dissepui si svicinarin a Gjesu par dii: «Dula vuelistu che o
preparin par mangja la Pasche?». E lui: «Lait in citat li di un e disétji: Il Mestri al dis: E je rivade la
me ore: o volares fa la Pasche insieme cui miei dissepui li di te». I dissepui a faserin come che ur
veve ordenat Gjesu e a prepararin la Pasche.

Rivade la sere, al jere in taule cui Dodis. E biel ch’a mangjavin ur dise: «Us al dis in veretat: un di
vualtris mi tradissara». E 16r, une vore avilits, a scomencarin a dii un datr ’altri: «Soio forsit jo,
Signor?». E lui: «Chel che al @ metude la man cun me tal plat, chel mi tradissara. Propit, il Fi dal
om si 'nt va, come ch’al ¢ scrit sul so cont; ma puar mai lui chel ch’al tradis il Fi dal om. Al sares
stat miei par chel om se nol fos nancje mai nassit». Gjude il traditor i domanda: «Soio forsit jo,
Rabi?». I dis: «Tu lu as propit dit».

Biel ch’a mangjavin, Gjesu al cjapa il pan, al dis¢ la preiere di benedizion, lu creva, ur al de ai siei
dissepui e ur dise: «Cjapait e mangjait: chest al ¢ il gno cuarp». Po al cjapa il cjalig, al ringrazia e ur
al passa disint: «Beveint ducj: di fat chest al ¢ il gno sanc dal pat, ch’al sara spandit par une vore di
16r in remission dai pecjats. Us al dis: di cumo indenant no bevarai di chest prodot de vit fint in ché
di che lu bevarai cun vualtris gnif tal ream dal Pari gno». E dopo di vé cjantats i salms, a jessirin
far viers de mont Ulive. Alore ur dise: «Usgnot ducj vualtris o restarés scandulizats par colpe mé; al
¢ scrit di fat: “O bastonarai il pastor e lis pioris dal trop si dispierdaran”. Ma dopo ch’o sarai resurit,



o larai denant di vualtris in Galilee». Pieri al cjape la peraule e i dis: «Se ancje ducj si scandulizaran
par colpe t0, jo no, par mai». E Gjesu a lui: «Tal dis in veretat: cheste stesse gnot, prin ch’al cjanti il
gjal, tu mi rinearas tré voltis». E Pieri i rispuinde: «Se ancje o ves di muri cun te, no ti rinearai
grany». E ducj chei altris dissepui a diserin la stesse robe.

Rivat Gjesu cun chei altris tun cjamp che i disevin Gjetsemani, ur dis ai dissepui: «Fermaitsi culi,
intant che jo o voi li a prea». Cjapat su cun s¢ Pieri cui doi fis di Zebedeo, al taca a sinti aviliment e
disperazion. Alore ur dis: «La mé anime e je avilide a muart: restait culi e veglait cun me». E,
slontanat un tic, al cola cu la muse par tiere e al preave disint: «Pari gno, s’al € pussibil, chest cjali¢
che si slontani di me. Perd no come ch’o vuei jo, ma come che tu vuelis tu». Po al torne dai dissepui
e ju cjate indurmidits; 1 dis a Pieri: «Cussi no sés stats bogns di vegla cun me nancje un’ore? Veglait
e preait, par no ch’o colais te tentazion. Si, il spirt al ¢ pront, ma la cjar e je flape». Si slontana
ancjemo une seconde volte e al prea disint: «Pari gno, se chest cjali¢ nol pues slontanasi cence che
lu bevi, ch’e sedi fate la t6 volontaty. Tornat di gndf, ju cjata ch’a durmivin: di fat i 16r v6i a colavin
di sium. Ju lassa, si slontana di gniif e al prea pe tierce volte disint simpri lis stessis peraulis. Po al
torne dai siei dissepui e ur dis: «Durmit cumo e polsait. Ve, e je rivade 1’ore che il Fi dal om al sara
consegnat tes mans dai triscj. Jevait su, anin! Ve, chel che mi tradis al ¢ dongje».

Al jere ancjemo dalr a feveld cuant che al riva Gjude, un dai Dodis; insieme cun lui e jere une
grande fole, cjamade di spadis e di bastons ¢ mandade dai sorestants dai predis e dai anzians dal
popul. 11 traditér ur veve dat chest segnal: «Chel ch’o bussarai, al ¢ lui, brincaitlu!». E subit si
svicina a Gjesu e i dis¢: «Salve, Rabi!». E lu bussa. E Gjesu a lui: «Ami, parce po sé€stu culi?».
Alore chei altris si svicinarin a Gjesu, i meterin lis mans intor e lu cjaparin. E ve, un di chei ch’a
jerin cun Gjesu, metude man a la spade, le gjava fir dal fodri e i mola un colp a un servidor dal
sorestant dai predis, cjoncant I’orele. Alore Gjesu i dis: «Torne met la to6 spade 1a ch’e jere, parce
che ducj chei che a metin man a la spade, a perissin di spade. O crodistu che jo no puedi prea il Pari
gno ch’al mandi dal moment, a difindimi, plui di dodis legjons di agnui? Ma cemit si colmaressino
lis Scrituris, ch’a disin che al a di sucedi cussi?». Po, voltantsi viers la fole, ur disé: «O sés vigniits a
cjapami cun spadis e bastons come che si fis cuntun brigant. Ogni di o jeri tal templi a insegna e no
mi v€s cjapat. Dut chest al ¢ sucedit par che si colmassin lis Scrituris dai profetis». Alore ducj 1
dissepui lu bandonarin e a scjamparin.

Chei ch’a vevin cjapat Gjesu lu menarin dal sorestant dai predis Caife, 1a che si jerin dats dongje 1
scrituriscj e i anzians. Pieri lu veve compagnat di lontan fin tal palag¢ dal sorestant dai predis e,
jentrat dentri, al jere sentat framieg dai fameis, seneds di viodi cemtit che la robe e leve a fini.

I sorestants dai predis e dut il sinedri a cirivin cualchi testemoneance false cuintri di Gjesu par
condanalu a muart; ma no ’nt cjatarin nissune, seben che si fossin presentats une vore di testemonis
fals. Finalmentri si presentarin doi ch’a diserin: «Chel chi al a dit: O pues disfa il templi di Diu e
tornalu a fa su in tré dis». E il sorestant dai predis, jevat in pits, i domanda: «No rispuindistu propit
nuie cun ce ch’a disin cuintri di te?». Ma Gjesu al taseve. Alore il sorestant dai predis al replica: «Ti
sconzuri pal Diu vif: disinus se tu sé€s il Crist, il Fi di Diu». E Gjesu a lui: «Tu lu as propit dit. Anzit
ti dis: di cumo indenant o viodarés “il Fi dal om a sentasi a la gjestre de Potence e a vigni sui niii dal
cil”».

Alore il sorestant dai predis si sbrega lis viestis e al berla: «Al a blestemat! Ce dibisugne vino
ancjemo di testemonis? Ve: o vés sintude propit in chest moment la blesteme. Ce us parial?». Lor a
rispuinderin: «Al merte la muart». Po i spudarin in muse e lu scufiotarin; altris i molarin pugns
disint: «Profetize, Crist: cui esal che ti a pestat?».

Pieri al jere sentat difiir, tal curtil, cuant che i 1¢ dongje une sierve che i disé: «Ancje tu tu jeris cun
Gjesu il Galileo». Ma lui al dinea denant di ducj disint: «No sai di ce che tu fevelis». Lat viers
I’andit, lu viod¢ un’altre sierve, che ur dis¢ a di chei ch’a jerin li: «Chel chi al jere cun Gjesu il
Nazaren!». E di gnlf al dinea cun tant di zurament: «No cognods chel om li». Poc dopo si svicinarin
chei ch’a jerin li e i diserin a Pieri: «E je vere, ancje tu tu sé€s un dai 16r; di fat ancje la to fevelade ti
tradis». Alore al taca a brama zurant: «No cognos chel om li». Juste in chel al cjanta il gjal. Alore



Pieri si visa des peraulis che i veve ditis Gjesu: «Prime ch’al cjanti il gjal, tu mi rinearas tré voltisy.
Al jessi flir e al vai plen di marum.

Cuant che al vigni di, ducj i sorestants dai predis e i anzians dal popul a faserin consei cuintri di
Gjesu par falu muri. Alore lu learin e, menat denant dal governador Pilat, jal consegnarin. Cuant che
Gjude il traditor al vigni a savé che al jere stat condanat, cjapat dal rimuars, ur torna a puarta indadr
ai sorestants dai predis e ai anzians lis trente monedis d’arint e ur dis¢: «O ai pecjat tradint il sanc
nocent». Lor i rispuinderin: «A no, ce nus impuartial? Rangjiti!». Alore, butadis lis trente monedis
d’arint tal templi, al scjampa vie e al I¢ a picjasi. I sorestants dai predis, cjapadis lis monedis d’arint,
a diserin: «No si pues metilis te casse des ufiertis, parce che al ¢ presit di sanc». Alore a deciderin in
consei di compra, cun chei bégs, il Cjamp dal vasar, distinantlu a la sepulture dai forescj. E cussi
chel cjamp si clame “Cjamp dal sanc” fint in di di vué. Alore si colma ce ch’al jere stat nunziat dal
profete Gjeremie, la ch’al dis: “A cjaparin 1 trente tocs d’arint, il presit di chel ch’al ¢ stat vendut
seont la stime fate dai fis di Israel, e ju butarin fir pal Cjamp dal vasar, come che mi veve ordenat il
Signor”.

Alore Gjesu al fo puartat denant dal governador che lu interpela: «Séstu tu il re dai gjudeos?». E
Gjesu: «Tu lu disis propit tu». E biel che i1 sorestants dai predis e i anzians lu incolpavin, lui nol
rispuindeve nuie. Alore i dis Pilat: «No sintistu cetantis ch’a 'nt disin cuintri di te?». Ma Gjesu nol
rispuind¢ nancje une peraule, che di fat il governador al resta maraveat.

In ocasion de fieste, il governador al veve I'usance di molai al popul un presonir, chel ch’a sielzevin
lor. In ché volte al jere un presonir une vore cognossit, di non Barabe. Biel che 16r a jerin dats
dongje, Pilat ur domanda: «Cui volé€so che us moli, Barabe o Gjesu, chel che i disin il Crist?». Di
fat al saveve che jal vevin consegnat par svindic.

Intant che lui al jere sentat in tribunal, la s6 femine i manda a dii: «No sta v€ nissun dafd cun chest
just, parce che vué o ai patit une vore in sium par colpe s6». Ma 1 sorestants dai predis e 1 anzians a
rivarin a convinci la fole par ch’e domandas la liberazion di Barabe e la muart di Gjesu. Alore il
governador al cjapa la peraule e ur domanda: «Cui voléso che us moli, di chei doi culi?». Lor 1
rispuinderin: «Barabe!». E Pilat a 16r: «Ce aio di fa duncje di Gjesu, che i disin il Crist?». Ducj i
rispuindin: «Ch’al sedi metft in cros!». E lui: «Ma ce mal aial fat?». E 16r a berlavin plui a fuart:
«Ch’al sedi metlt in cros!».

Pilat, viodit che nol cumbinave nuie e che anzit al stave par nassi un rivolton, al cjol¢ un pocje di
aghe e si lava lis mans denant de fole disint: «O soi nocent dal sanc di chest just; o varés di
rispuindi vualtris». E dut il popul al rispuinde: «Il so sanc ch’al coli sore di no e sore dai nestris fis».
E cussi ur mola Barabe e, dopo di vé fat flagjela Gjesu, ur al consegna ai soldats par ch’al fos metit
in cros.

Alore i soldats dal governador a menarin Gjesu tal pretori e a clamarin dongje ator di lui dute la
guarnigjon. Gjavadis lis viestis, 1 butarin intor un mantiel ros vif e, inturtigade une corone di spinis,
je meterin sul cjaf cuntune cjane te man gjestre. Inzenoglantsi denant di lui, Iu bastonavin disint:
«Salve, re dai gjudeos!». E spudant sore di lui, a cjapavin la cjane e je molavin ju sul cjaf.

Dopo finit di sblefalu, i gjavarin il mantiel e lu riviestirin cu lis sds viestis; po lu puartarin vie par
metilu in cros.

Biel lant fir, s’intivarin intun om di Cirene, di non Simon, e lu oblearin a puarta la cros di lui.
Rivats tal lic che 1 disin Golgote, ch’al vl di liic de Crepe, i derin di bevi vin misturat cun fél. Lu
cer¢a, ma nol vole bevilu. Dopo di vélu metit in crds, si spartirin lis sds viestis tirantlis a bruscjete
e, sentats li, lu vuardeavin. Parsore dal so cjaf a vevin picjade la scrite de s6 condane: «Chel chi al ¢
Gjesu, il re dai gjudeos».

Po a meterin in crds insieme cun lui doi ladrons, un a drete e un a gampe.

Chei ch’a passavin par li lu svilanavin scjassant il cjaf e disint: «Tu che tu sé€s bon di disfa il templi
e di torna a falu su in tré dis, salviti te. Se tu sés Fi di Diu, dismonte ju de cros!». Te stesse maniere
1 sorestants dai predis, insieme cui scrituriscj € cui anzians, sblefantlu, a disevin: «Al ¢ stat bon di
salva chei altris e nol rive adore di salvasi s¢. S’al ¢ il re di Israel, ch’al dismonti ju cumo de crés e



o crodarin in lui. Si ¢ fidat di Diu, che lu liberi cumo, se propit i viil ben. Di fat al a dit: O soi Fi di
Diu!». Ancje 1 ladrons ch’a jerin stats metiits in cros cun lui lu sblefavin compagn.

Di misdi fin tré al deventa sciir sun dute la tiere. Viers lis tré Gjesu al berla a grande vos: «Eli, Eli,
lema sabactani?», ch’al vl di: «Diu gno, Diu gno, parcé mo mi astu bandonat?». Sintintlu, un pocs
di chei che a jerin li a disevin: «Al sta clamant Elie». E un di 16r al cor¢ svelt a cjoli une spugne, le
imbomba di asét, le invuluca ator di une cjane par dai di bevi. Ma chei altris a disevin: «Spiete.
Viodin s’al ven Elie a salvalu». Ma Gjesu, dant di gnif un grant berli, al rind¢ il spirt.

Chi si inzenoglisi e si fas une pigule polse.

E ve che il vél dal templi si sbrega in doi d’insom fin dapit, la tiere e trima e lis cretis si spacarin; lis
tombis si spalancarin e une vore di cuarps di sants ch’a polsavin li dentri a resussitarin. Di fat dopo
de resurezion di lui a saltarin fir des tombis, a jentrarin te citit sante e a comparirin a tancj di lor. I
centurion e chei che cun lui i fasevin la vuardie a Gjesu, viodint il taramot e ce ch’al sucedeve, a
cjaparin une grande pore e a disevin: «Chel chi al jere propit Fi di Diu!». A jerin li une vore di
feminis ch’a stavin a cjala di lontan; a vevin compagnat Gjesu de Galilee par servilu; fra di 16r e
jere Marie di Magdale, Marie mari di Jacum e di Josef e la mari dai fis di Zebedeo.

Rivade la sere, al capita un om sior di Arimatee, di non Josef, che si jere fat ancje lui dissepul di
Gjesu. Al I¢ di Pilat e i domanda il cuarp di Gjesu. Pilat al ordena che jal consegnassin. Josef alore
al cjol¢ il cuarp, lu invuluga tun linzl mont e lu meté ju tal propi sepulcri, ch’al veve a pene sgjavat
intal cret. Al rodola une grande piere a la jentrade dal sepulcri e si ’nt 1¢. A jerin li Marie di
Magdale e ché altre Marie, sentadis in face dal sepulcri.

Tal indoman, ven a stai dopo de Parasseve, i1 sorestants dai predis e i fariseos a lerin insieme di Pilat
a dii: «Sior, si sin visats che chel imbroion, cuant che al jere ancjemo in vite, al veve dit: Dopo tré
dis o resurissarai. Ordene alore che la tombe e sedi vuardeade fint a la tierce di, parcéche al ¢
pericul che a capitin i dissepui, lu puartin vie e po a disin al popul: Al ¢ resurit dai muarts. Alore si
che chest ultin imbroi al sara pié€s che no il prin». Pilat ur rispuindé: «O vés lis vuardiis: lait e
cjapait dutis lis precauzions ch’o crodés». Lor a lerin e a sigurarin il sepulcri sigjilant la piere e
metint lis vuardiis.

Peraule dal Signor.

Si dis O crot.

Su lis ufiertis

Pe Passion dal to Unigjenit,

spessee, Signor, a fa pas cun nod

e se no le mertin pes nestris oparis,

che nus e fasi vé la to misericordie

in gracie di cheste ufierte straordenarie.
Par Crist nestri Signor.

Antifone a la comunion Mt 26,42
Pari gno,

se chest cjali¢ nol pues slontanasi

cence che lu bevi,

ch’e sedi fate la t6 volontat.

Daspo de comunion

Sostentats di chest sant regal, ti prein, Signor,

che, daspo di vénus fats spera cu la muart di to Fi in ce ch’o crodin,
cu la s6 resurezion tu nus fasis riva la ch’o bramin.

Par Crist nestri Signor.

Preiere sul popul



Cjale cheste t6 famee, Signor,

che il nestri Signdr Gjesu Crist nol a esitat par jé
a consegnasi tes mans dai triscj

e a fronta la torture de cros.

Lui ch’al vif e al regne tai secui dai secui.

Riflession di pre Antoni Beline: Il to re al rive cuiet
Cun vué, domenie ulive, o jentrin adimplen tal misteri plui grant de storie: te resurezion dal Signor
ch’al ving la s6 e la nestre muart. O stin rivant a di chel moment che il Crist al po di di vélu spietat par
dute la vite e di vé viviit dome par chel: da la so vite par che il mont al vivi. Al ¢ just alore che prin dai
grancj moments dal tridui sant, vué o fasin fieste insiemi cu la int di Gjerusalem pal Crist ch’al sta
jemtrant te citat sante pe sO ultime tape, la plui dolorose e la plui sflandorose. Al jentre te so citat, ché
citat che lu condanara. ..
Vanseli par un popul, an A, p. 78

Cjants pal timp di Coresime
Domenie Ulive
- Osana, osana, osana adalt tai cli, »n. /43;
- Sis dis prin di Pasche, n. 144,
- Ifruts dai Ebreus, n. /45;
- Laut, onor e glorie, n. 146,
- Christus vincit, n. /47.
- Salm 21: Diu
gno, Diu gno parcé mo mi astu bandonat, n. 240.

- Parce Domine, n. 125;
- Signore guardaci nel tuo amore, n. 126,
- O muse insanganade, n. [128;
- O capo insanguinato, n. 129;
- O Signor a schene plete, n. 130;
- Viers la cjase amade, o Pari, n. 131;
- Crist, Fidi Diu, ve dG1 diné, n. 132;
- Gno Diu, mé ruvis la che mi pari, n. 133;
- Se il timp che Diu ti preste, n. 134,
- Come a I’aghe de fontane, n. 135;
- Quanta sete nel mio cuore, n. 136,
- Alla tua mensa, amato Salvatore, n. 137.

Salm dal Miserere, n. 50.
- Misere mei Deus, n. 231;
- Vedildime, n. 252; n. 253;

Strade de cros, n. 138;
Via crucis, p. 285.

Tal libri Hosanna, si puedin cjata ancjemo altris cjants e salms adats al timp di Coresime.



% % %

Laut, onor e glorie / a ti Gjesu, Redentor, / come che i fruts ebreus / ti cjantarin di ciir: osana!
Cjante di Domenie ulive

Lunis passat, 3 di Avril, fieste de Patrie, al é stdt presentdt tal pala¢ Belgrado de Provincie di Udin il
gniif Dizionario biografico dei Friulani — Nuovo Liruti on-line. A/ é ancje chest un biel varc indevant.
1l nestri grazie al va al Istitut Pio Paschini, Istituzions, esperts e colaboradors de grande opare.

Cumo ogni furlan e in ogni cjanton dal mont al pues nudrisi de nestre storie e cognossi lis personis
che nus an puartdat onor. Ma sore dut: che la zoventiit, i students, i professors des scuelis, i predis, i
Furlans di culi a vebin a dopradlu. Il Dizionario on-line al reste une grande ocasion par cjapa cussience
des culturis e de identitat dal Fritil.

* I cjants, salms e cjantadis a vegnin ripuartats cu la numerazion dal libvi: Hosanna, Cjants e preieris

dal popul furlan, Ed. Glesie Furlane, 2012.

* [l cjant dai salms resposoriai, Ed. Glesie Furlane, 2012.

* 50 cordi de cristianitat todescje voltdts par furlan, ed. Glesie Furlane, 2016.

1l libri des riflessions sul Vanzeli al e: pre Antoni Beline, Vanzeli par un popul, an A, Ed. Arti
Grafiche Friulane.

*  Par domandd chescj libris scrivét a info@glesiefurlane.org

*

